
Abstract: Digital ethnography is a new methodological practice that adapts traditional ethnographic techniques to digital settings. Social scientists are increasingly turning to the usage of digital ethnography to study online cultures, phenomena, and interactions as societies are progressively becoming mediated by digital technologies. This article will explore the theory of digital ethnography, its methodology, its limitations, and its contribution to social sciences. As virtual spaces are undeniably becoming a central component of human interaction, digital ethnography provides valuable and realistic perspectives on the complexities of virtual worlds and how they are utilized by individuals.
Keywords: Digital ethnography, virtual reality, qualitative research method, online culture, cyberspace, observation and participation

Удиртгал

Орчин үеийн нийгэм нь модернизмоос постмодернизмд шилжих дижитал шилжилттэй холбоотой, шинэ шинэ онол, судалгааны арга зүйн чиг баримжаа үүсэн, нийгмийн үйл явцын тайлбарлалд тусгалаа олж байна.
Технологийн дэвшил нь судалгааны арга зүйн хэрэгслийн өөрчлөлтийг шинэлэг байдлаар авч үзэх, түүний сонгодог агуулгыг өөрчлөхөд хүргэж байна. Судалгааны уламжлалт аргуудаас орчин үеийн дижитал хэрэгслийг ашиглах арга зүйн онцлог нь нь виртуал харилцан үйлчлэлд оршин олон талт үр нөлөөг бий болгож байна. Судалгаанд хамрагдагч, респондентоос хамтран бүтээгч болгон хувиргаж, бүтээл үүсэхэд нөлөөлж, санал хүсэлтийн нөлөөг мэдрэх нь судалгааны үр дүн, хязгаарлагдмал талыг шинээр эргэцүүлэх боломжийг олгодог. "Судлаач судалж буй асуудлаа шинээр харах эргэцүүлэл, сэтгэл хөдлөлт, мэдрэмж, ойлголтын синергетик нөлөөллийг үүсгэн өвөрмөц орон зайг бүрдүүлэх нь дижитал этнографи аргын онцлог юм." [1]

Судлаачид харааны шинэ ертөнц, харилцааны үйл явцын онцлог, түүнд оролцогчдын гүйцэтгэх үүргийн талаарх ойлголтыг лавшруулан судлах онолын болон хэрэглээний түвшинд тайлбарлах нь эл үзэгдлийн эерэг сөрөг үр нөлөөллийн динамик чиг хандлагыг тогтоох боломжийг олгоно. Дижитал нийгмийн судалгааны талбар дахь харааны (утга, тэмдэг), бусдыг харах, өөрийгөө харуулах өдөр тутмын амьдралын хэвшил, онлайн ертөнцийн холимог бодит байдлын талбар юм.

Нийгмийн судалгааны талбар дахь виртуал бодит байдлын дижитал арга хэрэгсэл нь технологийн тусламжтайгаар нэвтэрч, түүнийг дотроос нь өөрчилж, судалж буй асуултууддаа хариулт авангаа түүнтэй холбоотой мэдрэмжийг давхар мэдрэх орчин юм.
 
Дижитал этнографи нь уламжлалт этнографийн аргуудыг дижитал орчинд тохируулан хэрэгжүүлэх харьцангуй шинэлэг хэлбэрийн судалгааны арга юм. Социологич А. Гидденс “Нийгмийн хөгжлийн өнөөгийн эрин үеийн онцлог нь дан ганц суурь онол гэхээсээ салбар дундын мета арга зүйн хэрэглээ, тайлбарлал нь бодит байдлын тусгалыг илүүтэй илэрхийлэхүйц нийгэмд бид амьдарч байна” хэмээгээд өнөөгийн нийгмийн асар хурдацтай өөрчлөлтийн “динамик” шинжийг дистанци/алслал/, чөлөөлөлт , рефлектив чанарын бодит нөхцөлийг хүлээн зөвшөөрсөн мэдрэг арга зүйт судалгаа үнэнд ойрхон өгөөжит чанар нь илүүтэйг тэмдэглэсэн байдаг.

Цахимжилтын эриний нийгмийн гол онцлог нь цаг хугацаа, орон зайн хоорондын шууд нягт холбоо эвдэгдсэнд оршино. Орчин үеэс өмнөх эринүүдэд физик орон зай нь цэвэр орон нутгийн хэмжээнд хязгаарлагдмал утгыг агуулж байсан бол орчин үед шилжих тусам, цаг хугацаа нь өрнөж буй газар нутгаасаа алслагдах шинжтэй болж байна.
Энэхүү цаг хугацаа, орон зайн алслалын бодит нөлөөн доорх нийгмийн судалгааны хэмжилтийн “дижитал этнографи” арга зүйн шинжилгээ нь доорх хэд хэдэн хүчин зүйлийн нөлөөллөөр илэрч байна.

1.	Бюрократ, үндэсний төр улс зэрэг рациональ байгууллагууд динамик шинжтэйгээр хөгжих боломжтой болгосноор орон нутгийн локаль хийгээд глобаль түвшинг нэгтгэх чадвартай болгох

2.	Орчин үе нь дэлхийн түүхийн суурь ойлголтод багтахын сацуу энэхүү түүхээс орчин үеийг онцгойруулан бүтээхэд нөлөөлөх.

3.	Нийгмийн харилцааны физик орон зайн алслал буюу дистанци нь орчин үеийн динамизмын удаах шинж болох “чөлөөлөлтийн” чухал сурвалж, эх булаг болоод байна. Энэхүү чөлөөлөлт нь нийгмийн харилцааг локаль харилцан үйлдлийн хязгаарлагдмал орон зай, цаг хугацаанд дахь үйлчлэл төдий биш илүү өргөн цар хүрээтэй, нээлттэй, нийгмийн гишүүдийн “хүнийсгэх” зан төлөвөөс оролцоот, эргэцүүлэлт, шүүмжит үзэл санаанд урин дууддаг, өдөөж чаддагаараа хүн ам зүйн ялгамжит бүлгүүдэд хүлээн авахад ойр дөт, ойлгомжтой, сонирхолтой хэлбэрийг ашиглан онцгой нөлөөллийн үзүүлдгээрээ чухал ач холбогдолтой.

Нийгмийн ухааны судлаачид дижитал орон зайд нийгмийн харилцааг судлахын тулд дижитал этнографийг ашиглах хандлага зайлшгүй шинжтэй болж байна.
Эл өгүүлэлд дижитал этнографийн онол, арга зүй, ойлголт, хязгаарлагдмал тал болон нийгмийн ухаанд оруулж буй үр өгөөжийн асуудлыг хөндөн тавьсан болно.
Хүн төрөлхтний харилцаанд виртуал орчин нэгэнт хүч төрөн орж асар чухал байр суурь эзэлж буй энэ эрин үед дижитал этнографи нь виртуал ертөнцийн нарийн төвөгтэй байдлыг бодитойгоор судлах үнэ цэнтэй аргачлалд зүй ёсоор тооцогдож улам бүр түгэн дэлгэрэх чиг хандлагатай байгааг олон тооны шинэлэг хэлбэрийн судалгаа баталдаг.
Өнөөгийн нийгмийн бүтэцчлэлийн бас нэг тулгуур шинж нь цаг хугацаа, орон зай алслал, хийсвэр системүүдийн ноёлол дахь-“Итгэлцэл” юм. Харилцан итгэлцэх хэрэгцээ нь энэхүү алслалтай холбоотой агаад “..бид байнга бидний нүдэнд байж, үйлдэл тутам нь ил ажиглах бололцоотой хүнд итгэх хэрэгцээ төдийлөн чухалчлагддаггүй”. Итгэлцэл нь- улам өсөн нэмэгдэж байгаа алслалын үр дүнд, орон зайн эс бөгөөс нийгмийн үйл явцын талаар бүрэн хэмжээний мэдээллийг аваагүй тохиолдолд, -“итгэлцэх хэрэгсэл” хэрэгцээ зайлшгүй шаардлагатай болдог.
 
Орчин үеийн динамик шинжийг нөхцөлдүүлэгч гурав дахь хүчин зүйл нь – рефлектив шинж. Нийгмийн практик байнга хувьсан өөрчлөгдөхөөс гадна уг практикийн талаарх мэдээллүүдийн мөн чанар өөрчлөгдөх замаар рефлектив шинж нь чанар хувьсан , үзэл хандлагын, үе хоорондын ялгааг ойлгоход дөхөмтэй болгодог.
Тодруулбаас ШУ-ны хоёрдогч герменевтикийн асуудал бий болон нийгмийн орчны шинжээчид, судлаачдын рефлекс өөрчлөгдөхдөө, энэхүү ертөнцийг хамт хувьсган өөрчилж байгаад түүний парадокс оршиж байна.
Дижитал этнографи нь уламжлалт этнографийн судалгаанаас өргөжиж, кибер орон зайд хүрч ажиллах боломжийг бодитоор бий болгоод байна. Энэ нь виртуал нийгэм, виртуал дадал болон кибер соёлын хурдацтай өөрчлөлт, хувьслуудыг судлах үр дүнтэй арга юм. Судлаачид интернэт орчинд шууд оролцох замаар судалж буй нийгмийн үзэгдлийнхээ нэг хэсэг болж, соёлын хувьсал, онлайн нийгмийн хэв маягийг ойлгох боломжтой.

Дижитал этнографийг ойлгох нь

21-р зууны технологийн дэвшлийн биширмээр үр өгөөж мөнхүү түүгээр үүсгэгдэж буй нийгмийн сорилтуудыг хүлээн зөвшөөрснөөр нийгмийн сэтгэлгээний шинэлэг хандлагыг төлөвшүүлэх, чадавхыг бэхжүүлэх, төрөлжүүлэхэд асар чухал үүрэгтэй. Тодруулбал онолын уламжлалт консерватизм ба эдийн засгийн рационализм, орчин үеийн менежментийн үзэл санаануудыг хослуулан онолын эклектизмийг ашиглан, шинжилгээ хийх цаг үе нэгэнт ирсэн байна. (Dominelli, 1997; Rees, 1997). Нийгмийн практикт тулгарч буй сорилтууд, өөрчлөгдөж буй төрийн болон захиргааны удирдлагын нөхцөл байдалд хариу үйлдэл үзүүлэх чадавх, нийгмийн практикт ашигтай онол арга зүйг шинээр бий болгох боломжит талбаруудыг өргөжүүлдэг дижитал этно шинжилгээнд анхаарал хандуулах шаардлагыг үүсгээд байна.

Нийгмийн бодлого, нийгмийн судалгаа, шинжилгээний ажлын нарийн төвөгтэй, тодорхойгүй, нөхцөл байдлын хэмжигдэхүүнүүд нь онол ба практикийн хооронд нээлттэй, уян хатан, тусгалтай солилцоог онцгой ихээр шаарддаг (Fook, Ryan and Hawkins, 2000; Parton and Marshall, 1998). Fawcett, 1998; ).

Дижитал этно арга зүй нь шүүн тунгаах болон эргэцүүлэлт сэтгэлгээг төлөвшүүлэхэд нөлөөлөх, нийгмийн судалгаа хийхэд тулгардаг хувийн итгэл үнэмшил болон нийгмийн асуудлын өөрчлөлтийг бодитоор хүлээн зөвшөөрөх, нөхцөл байдлын талаар үзэл бодлоо нээлттэй илэрхийлэх, оролцох боломжит талбарыг ашиглах дижитал орон зайн хэрэглээг нөхцөлдүүлж байна.
Дижитал этнографи хандлага нь хэвшмэл байдлаас өөрөөр сэтгэж, үзэл бодлыг ардчилал, олон талт байдлыг хүлээн зөвшөөрөх, хамтын шийдвэр гаргах, хамтын үйл ажиллагааны оролцоог хангах, иргэний нийгэм, төрийн бус байгууллага, сайн дурынхан зэрэг хүн амын бүхий л давхаргын төлөөллийн ялгаатай хэрэгцээг тандах ойлгох, нийгмийн үйл ажиллагаанд татан оролцуулснаар эрх мэдлийг төвлөрлийг сааруулах, үйл ажиллагааг түүхэн болон орон нутгийн нөхцөл байдалд мэдрэмжтэй болгоход онцгой хувь нэмэр оруулдаг.

Дижитал этнографи арга зүйн хэрэглээний бидэнд олгож буй боломж, үнэ цэнэ нь доорх давуу талуудыг бий болгодог.

•	Судлаач хувь хүн, нийгмийн нөлөөлөгчид тулгамдаж буй асуудлуудын талаар байр сууриа илэрхийлэх, хуваалцсанаар бусдын болон өөрийн хөгжлийг тусган ойлгох,
 
•	Нийгмийн асуудлыг эргэцүүлэх, шүүн тунгаах
•	Нөхцөл байдлын олон талт шинж, нийгмийн бүлгүүдийн хандлагыг ухаарах ойлгох, ялгаатай байдлыг ухамсарлах
•	Нийгмийн бүтцийн болон шударга ёсны асуудлуудыг ойлгох, дэвшүүлэх, Нийгмийн хурдацтай өөрчлөлт, тэгш бус байдал, арьс өнгө, жендэрийн асуудлууд мэргэжлийн болон хувь хүний түвшинд хүндрэл бэрхшээл учруулж буйг хүлээн зөвшөөрөх,
•	Нийгмийн бодлогын гажуудал, зөрчил бүхий үр нөлөөг эргэцүүлэх, шүүмжлэлтэй хандах;
•	Авторитар харилцаанд дулдуйдах, тал засах байдлаас ангижрах
•	Нийгмийн өөрчлөлтөд хүрэхийн тулд “аливаа хэлбэрийн ялгаварлал, гадуурхал, дарангуйлалд буй хүн амын бүлгүүдтэй хамтран ажиллах;
•	Нарийн төвөгтэй, олон талт бодлогын болон практик орчинд үйл ажиллагааг нэгтгэх арга замыг эрэлхийлэх ба тухайлсан нөхцөл бүрд харилцан адилгүй байдаг гэдгийг хүлээн зөвшөөрөх.
•	Хамтын үйл ажиллагааг онцлох зэргээр уян хатан, институцийн бус, төвлөрсөн бус, жижиг практикт хамгийн тохиромжтой байх хандлагатай байдаг.

Дижитал этнографийн аргууд

1.	Оролцоот ажиглалт /Participant Observation/– Судлаачид онлайн орчинд хэрэглэгчдийн зан үйлийг ажиглаж, тэдний үйл ажиллагаанд шууд оролцох.
2.	Агуулгын шинжилгээ /Content Analysis/ – Онлайн нийтлэл, жиргээ, пост, видео, мем зэрэг контентыг судлан соёлын илэрхийлэл, нийгмийн чиг хандлагыг тодорхойлох.
3.	Судалгаа, ярилцлага /Interviews and Surveys/ – Онлайн судалгаа, видео дуудлага хийх замаар хэрэглэгчдийн туршлага, үзэл бодлын талаарх мэдээллийг цуглуулах.
 
4.	Хувийн туршлагаар судлах (Autoethnography) – Судлаач өөрийн интернэтийн хэрэглээ, туршлагыг тэмдэглэн авч, субьектив мэдрэмжүүдийг судлах.
5.	Мэдээллийн шинжилгээ ба өгөгдөл олборлолт  /Data Mining and Analytics/ – Автоматжуулсан хэрэгслээр том хэмжээний мэдээллийг боловсруулж, чиг хандлагыг тодорхойлох.
6.	Социал медиа хяналт /Social Media Monitoring/ – Твиттер, Инстаграм, Фэйсбүүк зэрэг платформ дахь нийтлэлийг ажиглах.
7.	Дижитал түүх ярих: /Digital Storytelling/ - Блог, влог, подкаст гэх мэт интернэтийн өгүүлэмжээр хүмүүс хувийн болон ойр дотно, танилын хүрээллийн хүмүүсийн амьдралын даван туулсан замналтай холбоотой түүх, мэдрэмжүүдийг хуваалцах ярих аргууд түүний нөлөөллийг судлах. Ярилцлагын клип, хувийн гэрчлэл, хөдөлгөөнт дүрс бүхий богино хэмжээний баримтат кино бүтээх гэх мэт дижитал богино түүхээр дамжуулан судалгааны өгүүлэмж, гол сэдвийг тайлбарлах нь судалгааг илүү хүртээмжтэй болгож, дижитал амьдралын ээдрээтэй байдлыг онцлон харуулахад тусална. Энэ арга нь эрдэм шинжилгээний болон олон нийтийн үзэгчдийг интерактив болон визуал хэлбэрээр татан оролцуулж чаддаг тул дижитал идэвхжил, жишээлбэл, гадуурхагдсан дуу хоолойтой холбоотой сэдвүүдийг судлахад тустай байж болох тул давуу талтай.

8.	Онлайн форумын анализ /Online Forum Analysis/ – Reddit, Quora зэрэг сайтууд дахь хэрэглэгчдийн харилцааг судлах.

Дижитал этнографийн сорилтууд

Хэдийгээр дижитал этнографи арга зүй нь олон давуу талуудтай ч мэдээллийн найдвартай чанар, түүврийн төлөөлөх чадвар, ёс зүй болон хэрэглээтэй холбоотой олон сорилтуудтай тулгардаг: Үүнд:

•	Ёс зүй – Судалгааны явцад хэрэглэгчдийн хувийн нууцлал, зөвшөөрлийн асуудлыг анхаарах шаардлагатай.
•	Мэдээллийн түргэн өөрчлөгдөх байдал – Онлайн контент байнга өөрчлөгдөж, устдаг тул мэдээлэл цуглуулахад хүндрэлтэй.
•	Худал мэдээлэл ба үнэн бодит байдал – Хэрэглэгчид онлайн орчинд хуурамч дүр эсгэж болох тул бодит байдлыг тогтооход хүндрэлтэй.
•	Технологийн хязгаарлалт – Интернэтийн платформууд байнга шинэчлэгдэж, судлаачид технологийн өөрчлөлтөд дасан зохицох шаардлагатай.
•	Онлайн дарамт, судлаачийн аюулгүй байдал: Зарим онлайн форумд оролцох нь судлаачдыг кибер гутаан доромжлол, нэр төрд халдах, троллинг эсвэл аюул заналхийлэхэд хүргэж болзошгүй тул виртуал орон зайд болгоомжтой хандахыг шаарддаг.
•	Физик контекст дутмаг: Амаар бус дохио, бие махбодын нөхцөл байхгүй бол зарим үед онлайн харилцааг ойлгоход төвөгтэй байж болно.
•	Агуулгын мэдрэг чанар - Вэб материал нь ихэвчлэн цагаа олсон бөгөөд нийтлэх, сэтгэгдэл бичих, бүртгэлийг устгах, засварлах зэргээр мэдээлэл цуглуулах, дүн шинжилгээ хийхэд хүндрэл учруулдаг.
•	Хязгаарлалт ба дижитал хүртээмж - Бүх бүлгүүд ижил түвшинд онлайн байдаггүй нь судалгааны тэнцвэргүй үр дүнд хүргэж болзошгүй юм.

 
 
Дижитал этнографийн үр нөлөө

Дижитал этнографи нь олон салбарт үр өгөөжтэй. Жишээлбэл: Дижитал угсаатны зүй нь социологи, антропологи, хэвлэл мэдээлэл судлал, харилцаа холбоо зэрэг нийгмийн шинжлэх ухааны салбарт ихээхэн нөлөө үзүүлсэн. Түүний хамгийн том нөлөөллийн зарим хэсгээс дурдваас:

•	Нийгмийн хөдөлгөөн ба улс төрийн идэвхжил – Онлайн идэвхтний хөдөлгөөн, үйл явц (жишээ нь, #MeToo, Black Lives Matter) хэрхэн өрнөж, өргөжин тэлж ОНСБ -д хэрхэн нөлөөлж буйг судлах.
•	Хэрэглэгчийн зан төлөв судлал – Маркетингийн судалгаанд хэрэглэгчдийн худалдан авах дадал зуршлыг ойлгох.
•	Эрүүл мэнд ба сэтгэлзүйн судалгаа – Онлайн эрүүл мэндийн бүлгүүд, сэтгэлзүйн дэмжлэгийн сүлжээний үүргийг судлах.
•	Нөлөөлөгчийн соёл ба цахим эдийн засаг – Онлайн нөлөөлөгчид хэрэглэгчдийн шийдвэр гаргалтад хэрхэн нөлөөлдгийг ойлгох.

Дижитал этнографийн хөгжлийн чиг хандлага

Дижитал технологи хөгжихийн хэрээр дижитал этнографийн судалгааны хүрээ тэлсээр байна. Ирээдүйд дараах чиглэлүүдэд онцгойлон анхаарал хандуулах цаашид эл асуудлаар нарийвчилсан болон гүнзгийрсэн шинжилгээ хийх шаардлагатайг судлаачид тогтоосон байна.
•	Виртуал болон Өргөтгөсөн бодит байдал (VR, AR) судалгаа – Хэрэглэгчдийн VR, AR орчин дахь харилцааг судлах.
•	Хиймэл оюун ухаан ба чатбот судалгаа – Чатбот, AI туслахууд хүний зан төлөвт хэрхэн нөлөөлж буйг судлах.
•	Блокчейн ба төвлөрсөн бус нийгэмлэгүүд – Криптовалютын нийгэмлэг, блокчейн удирдлагын судалгаа.
•	Алгоритмын этнографи – Контентын урсгал, хэрэглэгчийн харилцан үйлчлэлд алгоритмууд хэрхэн нөлөөлж буйг судлах.
•	Том өгөгдлийн ёс зүй – Өгөгдөл цуглуулалт, хэрэглэгчийн нууцлалд нөлөөлөх асуудлуудыг судлах.
 
Дүгнэлт

Дижитал этнографи нь орчин үеийн нийгмийн ухаанд чухал байр суурь эзэлж, судлаачдад онлайн соёл, зан төлөвийг гүнзгий судлах боломжийг олгож байна. Энэ арга нь хөгжиж буй нийгмийн бодит байдлыг судлахад зохицох уян хатан аргачлал болж, дижитал эрин үед нийгмийн ухааны салбарт үнэтэй хувь нэмэр оруулж байна.

